
Ерте заманнан бастап қазіргі таңға дейін адамзат түрлі арулармен 
күресінде емдік өсімдіктерді пайдалануда. Мысалға халықтың ауру мен 
аштыққа төзімділігін арттыру үшін Шығыс Азия халықтары шай ішсе, ал 
Орталық Америка халықтары какао ішкен, Оңтүстік Америка халықтары 
мате жапырақтарын пайдаланғандығы айтылады. Амазонка индеецтері 
гуарананы өсімдігін пайдаланған. Дәрілік шикізат ретінде гуарананың 
тұқымдарындағы құрамында белсенді зат гуаранин, кофеин бар. Гуарандар 
Америкада шығарылатын энергетикалық коктейль «Солтүстік энержи» 
құрамына кіреді. Осы алынған өсімдіктердің бәрінде кейіннен жалпы бір 
дәрілік зат – кофеин алкалоиды бар екендігі анықталған [1].  

Ал сол емдік өсімдіктердің қасиеттерін біліп тануда жабайы жануарлар 
мен құстардың рөлі ерекше болды. Мысалға әлі күнге дейін көптеген 
елдердің аңыз әңгімелерінде аңшылық кезінде жараланған аңдардың жара 
азабынан құтылу үшін кейбір өсімдіктермен қоректеніп, басқа жердің 
топырағына, сазына, не болмаса бұлағының суына шомылғаны туралы 
әңгімелерді естіп жататынымыз анық. Сондай әңгімелердің бірі елордамыз 
Астана маңайындағы Қайнарлы бұлағы туралы тәмсілде, «ауырған 
малдардың сол жердің сазына аунап, жатып шыққаннан кейін құлан-таза 
жазылғандығын» айтады. Ертеде ол жерге ауырған адамдар барып, сол 
бұлақтың суын ішіп, сазына малшынып жатып емделіп жүрген болса, қазіргі 
кезде ол жер жеке меншік иелікке өтіп арнайы бұрғыланып скважина 
орнатып минералды су шығаруда. Мұндай «тарихы» ұқсас жерлер елімізде 
көптеп кездеседі.  

Үйдегі шынжырда тұрған итте босанған кезде жазды күндері өсіп тұрған 
көк шөпті асап жеп жатады, бұл ас қорытуды жақсартса, екінші жағынан 
организімдегі ішек құрттарын (гельминттерді) түсіруге көмектесетіні 
жазылып жүр. Гельминттермен күресу үшін Африка тұрғындары куссо гүлін, 
Азия тұрғындары камалу деген өсімдікті, ал солтүстік халықтары 
папоротниктің тамыр сабағын қолданған.  

Ал біздің ұлан байтақ даламызда кездесетін жусан өсімдігін ерте кезден 
аталары-мыз жылқыларын бордақыға қоярда іштегі құрттардан мейілінше 
арылу үшін жусанның гүлі мен тұқымын жемге қосқан. Бертін келе жемге 
темекінің сабағын ұсақтап турап бергеннен кейін ішек гельминттерінің 



түскендерін көзіміз көрді. Бұл халық арасында күні бүгінге дейін емдік, 
дәрілік шөптердің пайдасын ұрпақтан-ұрпаққа жеткізіліп келуде деген 
ұйғарымға жетелейді.  

Қазіргі ғылым мен технологияның дамыған заманы болса да 
тұтынушылардың экологиялық табиғи таза өнімдерге деген сұранысы артып 
келуде. Еліміз экологиялық таза өнімдерді шетке экспорттаймыз десе 
мейілінше химиялық препараттарды сақ қолданулары керек. Себебі мал 
организімімен түскен дәрі-дәрмектің, вакцинаның кесірі адам организімінде 
жинақталып теріс әсерлерін көрсететіні айтылып та, жазылып та жүр.  

Фармакологияда синтетикалық химияның дамуы көптеген ауруларды 
емдеуге пайдалануға болатын жасанды препараттарды өмірге әкелді. 
Синтетикалық препараттарды пайдаланудың нәтижесінде бір органды 
емдесек, екінші жағынан кейбір органдарға зақымы тиіп, дәрі-дәрмекпен 
улану үстінде [2].  

Дүниежүзілік денсаулық сақтау ұйымы өсімдіктерден алынған дәрілерге 
өте үлкен мән береді. Себебі көптеген кедей елдер дәріханалардан дәрілер 
сатып алуға шамалары жоқ. Сол себепті олар бұрынғыша емдеудің дәстүрлі 
әдістерін қолданады. Дүниежүзілік денсаулық сақтау ұйымы (ДДСҰ) 
мәліметі бойынша дүние жүзі халқының 70% дан астамы осындай жағдайда. 
Кейбір Азия мемлекеттерінде, мысалы Қытай, Жапония, Индия бұрынғыша 
қазіргі заманғы медицина жетістіктерімен қатар халық емшелерінің емдерін 
кеңінен қабылдауда [3].  

Соңғы кезде дамыған елдердің ауырған адамдары мейілінше табиғи 
жолмен алынған дәрілерді артық көре бастады. Мысалы, Жапонияда 
фармацевтикалық жолмен алынған препараттарды сатып алу 2,5 есе өссе, 
табиғи жолмен алынған дәрілер 15-17 есе өскен.  

Қазақстанда сатылатын қымбат дәрілердің 70%-дан астамы шет 
елдерден әкелінетіні белгілі. Өз елімізде фармацевтикалық өндірісті дамыту 
үшін әрине көп уақыт керек. Сондықтан мұндай жағдайда біздің еліміз үшін 
әрине дәрілік өсімдіктерден препараттарды алуды тезірек ұйымдастыру 
елдеқайда тиімдірек. Ол үшін медицинада дәрілік өсімдіктердің өздерін 
кеңірек пайдалану қажет. Мұндай жағдай өкінішке орай ветеринарлық 
дәрілерге де байланысты [4].  

  Соңғы кезде кей институттардың, акционерлік қоғамдардың және жеке   
кәсіпкерлердің белсенділігі нәтижесінде дәрілік өсімдіктерден алынған 
шикізат мөлшері айтарлықтай артты. Дәрілік өсімдіктерден алынатын 
препараттарды жасау жолындағы жұмыстардың ауқымы кеңеюде. Әрине бұл 
бағыттағы жұмыстардың табиғат үшін әсіресе кейбір дәрілік өсімдіктер үшін 
қауыпты жақтары да жоқ емес. Осыған байланысты дүниежүзілік денсаулық 
сақтау ұйымы дәрілік өсімдіктермен жұмыс жасаудың нұсқауын жасады. Ол 
нұсқау барлық елдердің азаматтары үшін бұлжытпай орындалатын ереже 
болуы керек.  



ДДСҰ-ың нұсқауын халыққа жеткізіп түсіндіруде Қазақстандық 
академик Н.Д.Беклемишевтің басшылығымен біраз маман ғалымдар Рахимов 
К.Д., Сатыбалдиева Ж.А., Суходоева Г.Н., Адекенов С.М., Тулемисова Қ.А. 
Қазақстан республикасының фармакологиялықмемлекеттік комитетінің 
ұсынысы және мақұлдауымен 1999 жылы «Дәрілік өсімдіктермен жұмыс 
жасаудың нұсқауы» деген арнайы жинақ кітап шығарды. Жинақта дәрілік 
өсімдіктерді зерттеуге байланысты халықаралық талаптар келтірілген және 
негізгі төрт бөлімнен тұрады:  

- Дәрілік өсімдіктермен жұмыс жасаудың ДДСҰ-ң ұсынған нұсқауы.  
- Өсімдіктен алынған дәрілердің қауіпсіздігі мен тиімділігін 
зерттеудің нұсқауы.  

- Өсімдіктен алынған дәрілерді бағалаудың нұсқауы.  
- Жақсы өндірістік практика: дәрілік өсімдіктерден өнім өндіруге 
қосымша нұсқау.  

 Бұл жинақта дәрілік өсімдіктерге қатысты халықаралық талаптардың ең 
маңыздысы ол ДДСҰ-ң негізгі алғашқы талабы. Ол табиғаттағы дәрілік 
өсімдіктерді қорғау, сақтау, экологиялық тепетеңдікті қалыптастыруға 
жағдай туғызу [5].  

Бұл мақсатта кей өңірлерде табиғи өсімдіктерге қоса, арнайы 
агротехникалық шаралар жүргізіп емдік шөптерді егуде. Алматы 
облысындағы жеке кәсіпкер осындай әдіспен алыс-жақын шет елдерге емдік 
шөптерін экспорттау арқылы қыруар қаржы табуда және ауылдастарын 
жұмыспен қамтамасыз етуде.  

Қорыта келгенде бұл халықтық медицинаның бір бөлігі болғанмен, мал 
организімі де емдік шөптерге байланысты емдеудің кең ауқымды зерттеуін 
қажет ететіні белгілі. Бұл тақырып өзектілігі ежелден келе жатқан халық 
емшілерінің емдік әдістемесін жаңғыртып, нарыққа қажет, адамзатқа 
пайдалы экологиялық таза өнім түрлерімен қамтамасыз ету. Сондықтан 
дәстүрлі медициналық, ветеринарлық емдік шараларға қоса, емдік шөптерді 
де пайдалану әдістемелерін меңгеруіміз шарт. 

